
Kjære alle saman!

I dag er det FN’s internasjonale dag for frivillighet, og det er ei stor æra for meg å få
dela ut Ullensvang kommune sin frivilligpris for 2024!

Ullensvang kommune er rik på frivillighet. Vi har ein sterk og levande frivillig sektor
som bidrar til auka livskvalitet for oss som bur her. Vi har eit stort og mangfaldig
frivillig organisasjonsliv og ei rekke eldsjeler som engasjerer seg i sine lokalmiljø,
medmenneske og for sine hjartesaker.

Årets prisvinnar er verkelig ein eldsjel med stor E.
Gjennom mange tiår har vinnaren vore, og er fortsatt, ein stor bidragsytar i
Ullensvang generelt og i Vikebygdkrinsen spesielt. Det å jobba dugnad er ein livstil
og ein grunnleggjande haldning hos prisvinnaren, og gjennom å sjå folk, ta ansvar
og utføra oppgåver og tiltak, har fellesskapet i samfunnet rundt blitt endå sterkare.

Smålåten, blir han kalla. Ikkje oppteken av merksemd rundt eigen person, meir
oppteken av dei rundt seg. Men vi skal ikkje vera smålåtne i omtalen om han. For
denne karen veit å stilla opp. Han er kreativ, hendig, nevenyttig, finn praktiske
løysingar på dei fleste utfordringar - og er altfor lett å be om ei teneste, eit stykke
arbeid, eller ei oppgåve.
Listene er lange over alt som vinnaren har bidrege med i nærmiljøet. Vi skal ikkje
nevna alt, men vi kan gje nokre stikkord:

● Bygdavaktmeister med alt som det inneber.
● Jolagran-kontraktør med bindande samfunnskontrakt.
● Sjefsarkitekt, entreprenør og vedlikehaldsansvarleg med spesialkompetanse

innan blant anna benkar og blomakassar.
● Steinparkentusiast og viktig bidragsytar der.
● Lagersjef for utstyr som må vedlikehaldast for neste sesong.
● Fleire år med stor innsats for å restaurera jakta Gurine i Rosendal.
● Spesialist-restauratør av færingar/oselvingar.
● Og så har vi Buførevegen - delaktig i det meste frå starten og fram til dagens

vedlikehald.

Og det er meir. Mykje meir. Vinnaren er engasjert i det meste og i dei fleste rundt
seg. I frå dei yngste til dei mest vaksne. I lavlandet, til fjells og på fjorden. I
samfunnet og nærmiljøet, i lag og i enkeltmenneske.

Du er ein uvurderlig ressurs for Vikebygdkrinsen, for vestsida og for Ullensvang. Eg
ber deg difor koma fram og ta i mot Frivilligprisen 2024: Sigbjørn Kambestad!


